
Q uels in Germania nomnan
l’examen da chatscha la «ma­

tura verda». Da nüglia nu vain
quist’expressiun: Da l’annunzcha
fin pro tal examen düra – schi va
tuot bain – ün on. Daspö l’on
2014 es la scolaziun d’armas e dal
trar cul schluppet obligatorica.
Per pudair far l’examen ston avair
absolt las candidatas ed ils candi­
dats almain 25 uras da scolaziun
in quista sparta. Fin pro l’examen
da trar cul schluppet dürant il
mais da lügl ed avuost vegnan
plünavant prescrittas almain 30
uras da custodi. E fin pro l’exa­
men da teoria, pel solit da prüma­
vaira, ston las venturas chatscha­
dras ed ils venturs chatschaders
avair absolt almain 50 uras da
custodi pro üna società da cha­
tschaders.

L a scolaziun per dvantar cha­
tschadra o chatschader es di­

mena fich pretensiusa. Sper l’ütili­
saziun da l’arma ston els avair per 
finir grondas e vastas cugnuschen­
tas da la sulvaschina, da l’am­
biaint, da ledschas e cugnuschen­
tas da la chatscha. Sco na chat­
schadra m’han ils fögls da teoria 
preschantats fat impreschiun. I 
vegnan fat dumondas co diminuir 
ils dons da sulvaschina i’l god, co 
guard’oura ün ur da god valurus e 
che significha ecologia? Eir las 
cugnuschentschas da l’istorgia da 
chatscha e dal nomer da las be­
s­chas d’ungla sfessa sun bsögnai­
vlas per dvantar ün paschiunà 
chatschader. E sperapro as stoja 
amo savair divers artichels da le­
dschas e prescripziuns da chatscha.

P els respunsabels instructers 
dals cuors da teoria e da l’ütili­

saziun d’armas esa adüna impor­
tant da dar invant il respet e la pre­
mura invers la natüra e las bes­
chas – vivas o mortas. Plünavant 
absolvan ils candidats per l’exa­
men da chatscha eir bleras uras da 
custodi our i’l liber, i’l god e las 
planüras. Lapro güdan els tanter 
oter a mantegner eir las cuntradas 
cultivadas e pisseran cun lur inga­
schamaint per üna richa biodiver­
sità. Pels respunsabels da la scola­
ziun nun esa important da muos­
sar als venturs chatschaders be tuot 
la teoria, dimpersè eir da sensibili­
sar a tuot ils partecipants per te­
mas plü spinus sco l’effet da l’alco­
hol e l’ütilisaziun dal telefonin dü­
rant la chatscha.

Q uista vasta e profuonda scola­
ziun demuossa üna vouta da­

plü cha la chatscha es daplü co be 
ün hobi. Per la gronda part da las 
chatschadras o chatschaders es 
quai ün paschiun. Üna paschiun 
per vita düranta e chi pretenda in­
gaschamaint dürant tuot l’on. 
Quellas persunas chi vezzan la 
chatscha sco sport da prestaziun 
chi ha lö dürant il mais da settem­
ber dessan esser ün’excepziun. Te­
nor mai nu sun ils chatschaders be 
quels nars chi sajettan e pisseran 
per la regulaziun da la sulvaschina. 
Els sun gronds amatuors da l’am­
biaint e pisseran activmaing per la 
protecziun da la natüra.

Ün on fin a l’examen da chatscha
Repetitori dals venturs chatschaders

� Al cuors da teoria per l’examen da 
chatscha s’han partecipats quist on 20 
candidats, da quels duos duonnas. Per 
as preparar manüdamaing per l’exa-
men al cumanzamaint d’avrigl ha orga-
nisà la secziun da l’Engiadina Bassa e 
Val Müstair ün repetitori a Scuol. Per 
far l’examen da chatscha han ils candi­
dats d’accumplir plüssas premissas chi 
sun fixadas i’l uorden da chatscha chan­
tunal. Tanter oter ston ils candidats avair 
accumpli il 18avel on da vita ed els ston 
avair absolt cun success l’examen da trar 
cul schluppet. Fin al di da l’examen da 
teoria ston els plünavant avair fat 50 uras 
da custodi pro üna società da chatscha­
ders. In Engiadina Bassa e Val Müstair 
han lö al cumanzamaint dal mais avrigl 
ils examens da teoria pels venturs cha­
tschaders. Per simular la situaziun d’exa­
men e per profondir il savair da las can­
didatas e candidats han organisà ils re­
spunsabels dal district 9 e 10, Engiadina 
Bassa e Val Müstair, la fin d’eivna passada 
ün di da repetiziun a Scuol.

74 uras da teoria
Daspö l’on 1997 spordscha l’Associa­
ziun da chatschaders da patenta gri­
schuna (ACPG) a las candidatas e’ls
candidats üna buna preparaziun per
l’examen da chatscha chantunal. La cu­
mischiun pel perfecziunamaint dals
chatschaders dal ACPG es respunsabla
per üna scolaziun qualifichada e cumpe­
tenta da las chatschadras e’ls chatscha­
ders venturs. Quista scolaziun consista
da duos parts: Teoria d’armas e da trar
cul schluppet e da la teoria a reguard la
sulvaschina, sulvaschina e l’ambiaint e
teoria d’ir a chatscha. Plünavant preten­
da ella bunas cugnuschentschas da tuot
las ledschas da chatscha. «Nos cuors da
teoria pels venturs chatschaders ha cu­
manzà l’utuon passà e düra amo fin la
fin da quist mais», manzuna Mario Du-
schèn, respunsabel per la scolaziun dals
chatschaders da l’Engiadina Bassa e Val
Müstair. Als cuors d’ingon s’han parte­

cipats 20 candidats, da quels duos
duonnas. Tuot in tuot frequaintan ils
partecipants 74 uras da teoria e quai
adüna al venderdi saira.

«Chatschader s’esa per vita düranta»
Al di da repetiziun d’eiran preschaints 
sper ils candidats per l’examen da chat­
scha eir ils magisters dal cuors da cha­
tscha d’ingon. «Pro la teoria da chatscha 
provain nus da dar inavant als candidats 
nossa paschiun da chatscha. La chatscha 
nu dess dvantar ün sport da prestaziun», 
disch Duschèn. Per el es la chatscha üna 
paschiun e na be ün hobi. «Chatschader 
s’esa per vita düranta e na be per quellas 
pêr eivnas da chatscha.» Dürant la bun­
ura da quist di s’haja dat als candidats la 
pussibiltà da trenar per l’examen. Illa 
part in scrit han els impli oura questiu­
naris sco cha tals vegnan preschantats eir 
al di d’examen. Trais magisters han simu­
là cun els la situaziun da l’examen a boc­
ca.

Pro Daniel Clavadetscher han ils venturs
chatschaders gnü da muossar lur savair da­
vart la sulvaschina. A man da differentas
daintadüras e gianoschas d’eira da stimar
l’età da la bes­cha. «Pro mai imprendan ils
partecipants il möd da viver da la sulvaschi­
na, las differentas malatias da las bes­chas,
ils segns distinctivs e bler oter plü a reguard
tuot nossa sulvaschina», declera Clavade­
tscher. El svessa es ün chatschader paschiu­
nà ed ha ramassà daspö ons gianoschas, cor­
nas, pels e secrets da tuot la sulvaschina e
quai dal capricorn fin pro’l guis. «Eu instru­
isch daspö ses ons e n’ha adüna grond dalet
da pudair dar inavant meis savair.»

Instrucziun eir pratica
Tenor el as bada fich bain chi chi ha la pa­
schiun per ir a chatscha e chi chi deriva 
d’üna famiglia da chatschaders. «Quels 
vegnan pro nus als cuors da teoria fingià 
cun bunas cugnuschentas da la cha­
tscha», disch el ed agiundscha «per l’ave­
gnir da nossa chatscha es l’incumbenza 

d’instruir a nos venturs collegs fich im­
portanta.»Sper la teoria han lura gnü lö 
amo dürant la davomezdi amo duos parts 
cun instrucziun pratica. Üna vouta han 
las candidatas ed ils candidats imprais co 
chi’d es da marcar inandret il lö ingio chi 
s’ha toc üna bes­cha e tilla ferida. «Quist 
es üna lavur fich importanta dal chat­
schader. Be sch’el fa quista lavur inandret 
as poja garantir cha’l chan da retschercha 
e seis patrun possan eir chattar la bes­cha 
ferida», declera Mario Duschèn. Il vete­
rinari Men Bischoff ha per finir muossà e 
declerà co chi’s pigl’oura inandret il da­
daint da la bes­cha. Tenor l’ACPG sun 
quist tuot cugunschentschas da basa chi 
garantischan success pro l’examen d’ad­
missiun e per üna pratcha da chatscha 
adequata. «90 fin 93 pertschients dals 
candidats chi frequaintan noss cuors da 
teoria e da trar cul schluppet fan l’exa­
men cun success», conclüda Duschèn.

Il sudà Svejk a Zuoz
Proget dal Teater Giuven Grischun

� Cul sustegn dals actuors engiadi-
nais Annina Sedlacek e Lorenzo Polin 
han preparà tschinch giuvenilas 
ün’aigna versiun dal «sudà Svejk». La 
premiera es a la fin da quist mais i’l 
Zuoz Globe. L’utuon 2011 han fundà il 
teatrist Roman Weishaupt, il scenograf 
Corsin Zarn e l’artist Chris Hunter il Giu­
ven Teater Grischun (GTG). L’intenziun 
d’eira da spordscher a giuvens e giuvnas 
ill’età da 14 fin 24 ons minch’on darcheu 
la pussibiltà da frequentar ün cuors da 
teater pro persunas chi han da chefar pro­
fessiunalmaing cul teater. Quai pon esser 
acturas o actuors o eir redschissuors. «Ils 
partecipants dessan survgnir ün’invista i’l 
muond dal teater ed illa lavur dals ac­
tuors», disch Roman Weishaupt.

LumpazErias a Prag e contuorns
Il cuors d’ingon ha cumanzà d’utuon cun 
tschinch giuvenilas ed il tema sun ils 
uschedits «Schelmenromane». Insembel 
cun l’actura Annina Sedlacek da Sent e 
l’actur Lorenzo Polin da Samedan prepa­
ran ellas illa chasa da scoula da Lavin lur 
aigna versiun da l’istorgia «Der brave Sol­
dat Schweijk»da Jaroslav Hasek (1883–
1923). «No vain tschernü las aventüras 
dal sudà Svejk chi d’eira ün pa ün lum­
paz, perquai vaina dat il titel LumpazE­
ria», declera Sedlacek, «quel dess muos­

sar chi’s tratta d’üna lumpaz chi fa ma­
loms chi sun da rier.» In quist cudesch 
vegnan quintadas las aventüras dal sudà 
Sveik dürant la Prüma Guerra mundiala. 
«Id es ün cudesch chi premetta tschertas 
cugnuschentschas istoricas, i’s sto savair 
che chi d’eira la ‘k.u.k. Monarchie’ ed ün 
pa eir co chi d’eira la situaziun politica da 
quel temp da guerra», cuntinuescha l’ac­
tura, «la comica nascha our da quai chi 
regna i’l temp da l’acziun üna gronda 
temma da la guerra – be Svejk nu’s lascha 
intemurir da quai e quinta che chi til dà 
da chefar.”

«Imprender da profis»
Sedlacek e Polin han declerà a las parteci­
pantas la vita dürant il temp da la Prüma
Guerra mundiala. Noelle Heinrich da La­
vin, Anja Streit ed Anina Triebs da Zernez,
Aline Guidon da Bever e Ladina Badert-
scher da Samedan s’han lura missas insem­
bel culs duos actuors ed han scrit las diffe­
rentas scenas per lur toc teater «LumpazE­
ria». Per las duos cumpognas Guidon e
Badertscher nun es quista la prüma vouta
ch’ellas giouvan a teater. «A scoula e cun
collegs vain nus adüna darcheu exercità
istorgias e fat landroura teaters», manzu­
na Aline. Per touttas duos es la fascinaziun
da far teater da pudair esser per ün mu­
maint ün’otra persuna cun ün agen carac­
ter. «E pro quist cuors pudain nus lavurar
insembel cun duos profis e pudain im­

prender fich bler», disch Badertscher. «Il
sudà Svejk sa bler, ma el nu muossa quai.
El es perfid e tuot oter co naïv», constatan
las duos giuvnas acturas, «el es ün vair
lumpaz e pissera ch’el nu gnia massa a la
cuorta.» Tuottas duos sun be fö e flomma
per lur hobi ed han manià chi faran eir in
avegnir inavant teater.

Üna schelta da scenas
La redschia fan Annina Sedlacek e Lo­
renzo Polin insembel. Els han gnü eir il
sustegn da la dramaturga Martina
Mutzner. «Id es üna bun’experienza, id

es üna bella gruppa e flot a far las pro­
uvas», disch l’actura Sedlacek oriunda
da Sent, «eir scha la tematica da la guer­
ra es per las giuvnas da passa 14 ons alch
dal tuot ester tillas plascha l’umur da
Sveik. Sia ironia es plütöst zoppada.»
Las teatristas e’ls duos actuors han
tschernü impustüt quellas scenas chi tils
plaschaivan il plü bain. Quellas quintan
ellas lura cun agüd da differents pur­
trets, cun mimica e blera pantomima.
«Singulas da las giuvnas pisseran eir amo
per l’accumpagnamaint musical», con­
clüda Sedlacek.

La davomezdi ha gnü lö l’instrucziun pratica a reguard la dretta marcaziun e cumportimaint per far üna retschercha cul chan. FOTO A. FILLI

Daspö l’utuon passà fan las teatristas prouvas per lur teater «LumpazErias». FOTO A. FILLI

